
Devatabhihkritam Parameshvari Stotram

દેવતાભિઃકૃતં પરમેશ્વરીસ્તોત્રમ્

દેવતા ઇન્દ્રપ્રસ્થે વૈ વિશાલે વનવિસ્તરે ।
કુણ્ડં સુયોગ્યવિસ્તારં કૃત્વા  વહ્નિં  નિધાય ચ॥ ૬૭॥
કૃત્વા  દૃઢાં પ્રતિજ્ઞાં વૈ મહાલક્ષ્મીં  પ્રપૂજ્ય ચ ।
પરિતો હવનં ચક્રુઃ  પ્રીત્યર્થં તુ શ્રિયા હરેઃ॥ ૬૮॥
બ્રહ્મભૂતા ભવિષ્યામો ભોક્ષ્યામો વા ત્રિવિષ્ટપમ્ ।
ઇત્યેવં હવનં ચક્રુસ્તાવત્પ્રાદુર્બભૂવ હ॥ ૬૯॥
ચક્રાકારં મહત્તેજસ્તન્મધ્યે પારમેશ્વરી ।
જગન્માતા જીવદાત્રી નારાયણી પરેશ્વરી॥ ૭૦॥
વ્યૂહતેજોમયી બ્રહ્માનન્દિની હરિસુન્દરી ।
પાશાઙ્કુશેક્ષુકોદણ્ડપદ્મમાલા લસત્કરા॥ ૭૧॥
દૃષ્ટ્વા તાં મુમુહુર્દેવાઃ  પ્રણેમુર્વિગતજ્વરાઃ   ।
તુષ્ટુવુઃ શ્રીમહાલક્ષ્મીં  લલિતાં વૈષ્ણવીં  પ્રસૂમ્॥ ૭૨॥
જય લક્ષ્મિ જગન્માતર્જય લક્ષ્મિ પરાત્પરે ।
જય કલ્યાણનિલયે જય સર્વકલાત્મિકે ॥ ૭૩॥
જય બ્રાહ્મિ મહાલક્ષ્મિ બ્રહ્માત્મિકે પરાત્મિકે ।
જય નારાયણિ શાન્તે જય શ્રીલલિતે રમે॥ ૭૪॥
જય શ્રીવિજયે દેવીશ્વરિ શ્રીદે જયર્દ્ધિદે   ।
નમઃ સહસ્રશીર્ષાયૈ સહસ્રાનનલોચને॥ ૭૫॥
નમઃ સહસ્રહસ્તાબ્જપાદપઙ્કજશોભિતે ।
અણોરણુતરે લક્ષ્મિ મહતોઽપિ મહીયસિ॥ ૭૬॥
અતલં તે સ્મૃતૌ પાદૌ વિતલં જાનુની તવ ।
રસાતલં કટિસ્તે ચ કુક્ષિસ્તે  પૃથિવી મતા॥ ૭૭॥

હૃદયં ભુવઃ સ્વસ્તેઽસ્તુ મુખં સત્યં શિરો મતમ્ ।
દૃશશ્ચન્દ્રાર્કદહના દિશઃ કર્ણા ભુજાઃ સુરાઃ॥ ૭૮॥
મરુતસ્તુ તવોચ્છ્વાસા  વાચસ્તે શ્રુતયો મતાઃ ।
ક્રીડા તે લોકરચના સખા તે પરમેશ્વરઃ॥ ૭૯॥
આહારસ્તે સદાઽઽનન્દો વાસસ્તે હૃદયે હરેઃ ।
દૃશ્યાદૃશ્યસ્વરૂપાણિ રૂપાણિ ભુવનાનિ તે॥ ૮૦॥
શિરોરુહા ઘનાસ્તે વૈ તારકાઃ કુસુમાનિ તે ।
ધર્માદ્યા બાહવસ્તે ચ કાલાદ્યા હેતયસ્તવ॥ ૮૧॥
યમાશ્ચ નિયમાશ્ચાપિ કરપાદનખાસ્તવ ।
સ્તનૌ સ્વાહાસ્વધાકારૌ સર્વજીવનદુગ્ધદૌ॥ ૮૨॥
પ્રાણાયામસ્તવ શ્વાસો રસના તે સરસ્વતી ।
મહીરુહાસ્તેઽઙ્ગરુહાઃ  પ્રભાતં વસનં તવ॥ ૮૩॥
આદૌ દયા ધર્મપત્ની સસર્જ નિખિલાઃ પ્રજાઃ ।
હૃત્સ્થા ત્વં વ્યાપિની લક્ષ્મીર્મોહિની ત્વં તથા પરા॥ ૮૪॥
ઇદાનીં  દૃશ્યસે બ્રાહ્મી નારાયણી પ્રિયઙ્કરી ।
નમસ્તસ્યૈ મહાલક્ષ્મ્યૈ ગજમુખ્યૈ નમો નમઃ॥ ૮૫॥
સર્વશક્ત્યૈ સર્વધાત્ર્યૈ મહાલક્ષ્મ્યૈ નમો નમઃ ।
યા સસર્જ વિરાજં ચ તતોઽજં વિષ્ણુમીશ્વરમ્॥ ૮૬॥
રુદ્રં તથા સુરાગ્ર્યાઁશ્ચ તસ્યૈ લક્ષ્મ્યૈ નમો નમઃ ।
ત્રિગુણાયૈ નિર્ગુણાયૈ હરિણ્યૈ તે નમો નમઃ॥ ૮૭॥
યન્ત્રતન્ત્રાત્મિકાયૈ તે જગન્માત્રે નમો નમઃ ।
વાગ્વિભૂત્યૈ ગુરુતન્વ્યૈ મહાલક્ષ્મ્યૈ નમો નમઃ॥ ૮૮॥
કમ્ભરાયૈ સર્વવિદ્યાભરાયૈ તે નમો નમઃ ।
જયાલલિતાપાઞ્ચાલીરમાતન્વૈ નમો નમઃ॥ ૮૯॥
પદ્માવતીરમાહંસીસુગુણાઽઽજ્ઞાશ્રિયૈ નમઃ ।
નમઃસ્તુતા પ્રસન્નૈવં છન્દયામાસ સદ્વરૈઃ॥ ૯૦॥
દેવાઃ પ્રાહુશ્ચ તુષ્ટા ચેદ્ભણ્ડાસુરં વિનાશય ।
દુર્ધરં જીવિતં સૌખ્યં દેહિ તે શરણાર્થિનઃ  ॥ ૯૧॥

મહાલક્ષ્મીઃ સમુવાચ મુદિતાઃ સન્તુ નિર્ભયાઃ ।
ભણ્ડાસુરં નાશયિષ્યે લલિતાઽહં મહાસતી॥ ૯૨॥
સ્તાવકા મે ભવિષ્યન્તિ શ્રીયશોધર્મસમ્ભૃતાઃ ।
વિદ્યાવિનયસમ્પન્ના નિરોગા દીર્ઘજીવિનઃ॥ ૯૩॥
પુત્રમિત્રકલત્રાઢ્યા ભવિષ્યન્તિ સુસમ્પદઃ ।
ઇતિલબ્ધવરા દેવાઃ સત્રં ચક્રુઃ  પ્રપૂર્ણકમ્॥ ૯૪॥
અથ સા લલિતા લક્ષ્મીર્વરમાલાં કરોત્થિતામ્ ।
અનાદિશ્રીમહાવિષ્ણુસ્વરૂપાય પરાત્મને॥ ૯૫॥
તત્રૈવ પશ્યતાં સર્વસુરાણાં ચાર્પયદ્ગલે ।
દેવદુન્દુભયો નેદુર્જયશબ્દાસ્તદાઽભવન્॥ ૯૬॥
ગીતયશ્ચાઽભવંસ્તત્રાઽપ્સરસાં સુરયોષિતામ્ ।
નનૃતુશ્ચાપ્સરસશ્ચ જગુર્ગન્ધર્વસત્તમાઃ॥ ૯૭॥
ઋષયઃ સ્તવનં ચક્રુરાશીર્વાદપરાયણાઃ ।
સાધવો નમનં ચક્રુઃ  સેવાં ચક્રુશ્ચ પાર્ષદાઃ॥ ૯૮॥
ઇતિ શ્રીલક્ષ્મીનારાયણીયસંહિતાયાઃ દ્વાપરયુગસન્તાનાત્મકસ્ય તૃતીયખણ્ડે
૧૧૫-અધ્યાયાન્તર્ગતં દેવતાભિઃકૃતં પરમેશ્વરીસ્તોત્રં સમ્પૂર્ણમ્ ।
લક્ષ્મીનારાયણીયસંહિતા । ખણ્ડ ૩। અધ્યાય ૧૧૫/૬૭-૯૮॥

